
1. SARRERA 

Inpaktu ekonomikoen neurketan eta analisi sozialetan espezializatuta dagoen 
Cultumetría aholkularitza-enpresarekin lankidetzan Ikuspegik egindako azterketaren 
emaitzen aurrerapen bat da txosten exekutibo hau. Azterketa-lan hori Ikuspegik duen 
ikerketa-lan ildo batean kokatuta dago: zer-nolako inpaktua duen immigrazioak euskal 
gizartean; zehazki, ekonomiaren eta fiskalitatearen eremuan. Lehenbiziko lana 2016an 
argitaratu genuen. Orduko hartan, immigratzaileek krisialdi ekonomikoan egindako 
ekarpen fiskala neurtu zen.  

Oraingo honetan, zera kalkulatu nahi izan da: zenbateko inpaktua den atzerritar jatorriko 
herritarren jardun ekonomikoa EAEn BPGd-ren bidez; eta zehazki, zenbatekoa izan den 
ekarpena gastuaren aldetik 2018an. Horretarako, bi alderdi aztertu ditugu: batetik, 
kolektibo horri gastu publikoaren bidez egindako ekarpen garbia (gizarte-prestazioak, 
hezkuntza, osasuna eta etxebizitza), eta bestetik, kolektibo horrek baliabideetan 
egindako kontsumoa, alegia, prezio-maila jakin batean zenbat produktu erosten duten. 
Azterlanetik atera daitekeen ondorio nagusia da 2018an EAEn bizi ziren atzerritar 
jatorriko herritarrek administraziotik jasotzen duten baino gehiago ematen diotela 
bertako ekonomiari; zehazki, ia bikoitza, eta BPGd-ren % 2,06. 

2. METODOLOGIA 

Metodologiari dagokionez, lan honetarako bi bide erabili dira: batetik, datu estatistikoen 
iturri sekundarioen potentzialtasuna aztertzea (erakunde ofizialek emanak), eta bestetik, 
jarduera ekonomikoari buruzko informazioa zuzenean eskatzea hori monitorizatzeaz 
arduratzen diren administrazio-erakundeei. Informazio-azterketa sekundariotzat hartzen 
da zenbait datu primariori buruzko geroko azterketa oro, datu horiei buruzko 
interpretazio eta ondorio osagarriak edo beste modu batean adieraziak ematen dituena. 
Gero, informazio hori EAEko hiru lurraldeetako BPGd-ra aplikatu dira. Jakitun izanda 
BPGd-ren definizio itxi eta bakarra ez dagoela, atzerritar jatorriko herritarrek EAEri 
gastuaren edo eskaintzaren aldetik zer balio ekonomiko ekartzen dion aztertzea hautatu 
da. Aldi berean, lan-jarduera mota kalkulatu da ekonomia-jardueren Espainiako 
sailkapena (EJSN) kontuan hartuz, bai gizarte-segurantzako erregimen orokorraren 
bidez, bai norberaren konturakoen bidez. Informazio hori kontuan hartu nahi izan da, 
ondorio orokorrak alde kualitatibotik osatu eta gainerako datuekin alderatu nahian. Lan-
erregimen motaren araberako sailkapen hori bera aplikatu da, halaber, Gizarte 

Segurantzako Institutu Nazionalak (GSIN) ekonomia-jardueretan bereizten dituen 21 
adarretako bakoitzean.  

Bestalde, aipatzekoa da kolektibo horrek EJSNren arabera zer pisu laboral duen 
neurtzeari dagokionez, EAEn jaioak diren herritarrekiko alderatuz egin dela kalkulua.  

Azkenik, lurraldearen egitura ekonomikoa ulertzeko eta atzerritar jatorrikoa den herritar 
bakoitzaren jarduerak zer ondorio dituen jabetzeko, lan honen atarikoa modu globalean 
egin da, alderdi orokorrenetatik zehatzenetara. Hau da, EAEko zenbait argazki 
demografiko, sozial eta ekonomiko hartu dira, eta horietan fokua jarrita, kalkulu 
xeheagoetara jo dugu. Horretarako, lehenik eta behin EAEko gizartearen egitura ulertu 
behar da, bai alderdi demografikotik eta bai alderdi ekonomikotik, gero migrazioaren 
ezaugarriak eta geroko ondorioak ulertzeko. 

Erabili den BPGd-ren formula: 

BPGd = K + I + G + (X – I) 

• Kontsumoa: familiek irabaziak ateratzeko edo etekinak sortzeko asmorik gabe 
egindako gastuak. 

• Inbertsioa: pertsonek irabaziak ateratzeko eta/edo etekinak sortzeko asmoz 
egindako gastuak. 

• Gastu publikoa: administrazio publikoak dituen gastu guztien batura. 

• Merkataritza-balantzaren saldoa: esportazioak ken inportazioak. 

Lan honetan, berriro diogu, BPGd-ren ohiko formula erabili dugu; hau da, Kontsumoa + 
Gastua + Inbertsioa + Esportazio Garbiak. Zehazki, honela banatzen da: 

• Gastuaren aldean: 

o EAEko administrazio-sistemak etxebizitza, hezkuntza, osasun eta gizarte-
prestazioetarako egiten duen ekarpena. 

• Sarreren aldean: 

o Atzerritar jatorriko familiek ondasunetan eta zerbitzutan egiten duten 
ekarpena eta kontsumoa, bai eta haien aurrezki-ahalmena eta norberaren 
enpresak egituratuz ekonomiari egiten dioten ekarpena ere. 

Kalkuluak egiteko erabili diren formulak: 

 

Azterketako datuetarako erabili diren iturriak: 

• Pobreziari eta Gizarte Desberdintasunei buruzko Inkesta 
• EUSTAT 
• Lanbide 
• Gizarte Segurantza 
• EIN 
• Ikuspegi - Immigrazioaren Euskal Behatokia 
• Lan Ministerioa 
• Hezkuntza Ministerioa 
• Euskadi.eus 
• Eusko Jaurlaritzako Osasun Saila 
• Eusko Jaurlaritzako Hezkuntza Saila 
• Eusko Jaurlaritzako Etxebizitza Saila (VISESA eta ALOKABIDE) 
• Eusko Jaurlaritzako Enplegu eta Gizarte Politiketako Saila 
• Ogasun eta Ekonomia Saila. Zerga eta Finantza Sistema 
• EAEko Etxebizitzaren Behatokia 
• Open Data 
• EAEko Jabetzaren Erregistroak eta Erregistratzaileen Elkargoa 

3. EMAITZAK  

Etxebizitza 

Lehen alderdi honetarako, Eusko Jaurlaritzako Etxebizitza Sailaren 2018ko aurrekontua 
hartu da erreferentziatzat. Bestalde, kontuan hartu da zer inbertsio bideratu zituen bai 
alokairu bidezko etxebizitzetara eta bai erosketa bidezkoetara ETXEBIDEk; zehazki, 
erakunde horretako ALOKABIDE eta VISESA sailen bidez. Datu horiek osatzeko, EAEko 
Etxebizitzaren Behatokiak 2017an argitaratuko informazioa aztertu da.  

Hala, EAEko Etxebizitzaren Behatokiak emandako azken datuak kontuan hartuz 
(2017an argitaratuak), esan daiteke atzerritar jatorriko herritarrei esleitutako 
etxebizitzak alokairu bidezkoen % 31,7 direla, eta erosketa bidezkoen % 1,3. Bestalde, 
bi sail horien aurrekontuak kontuan hartuz (ALOKABIDEk 83 milioi eta VISESAk 119 
milioi), esan daiteke atzerritar jatorriko herritarrei etxebizitzarako egozten zaien gastua 
32 milioikoa dela.  

Hezkuntza 

Alderdi honi dagokionez, administrazioak araubide orokorreko irakaskuntzetan egindako 
gastuaren kalkulu hurbildua egin dugu; bai publikoetan eta bai itunpekoetan egindakoa. 
Eusko Jaurlaritzako Hezkuntza Sailak emandako datuen arabera, 2018an EAEk 
2.261.814.007 € inbertitu zituen unibertsitateaz kanpoko irakaskuntzan. Urte horretako 
matrikulazioan, atzerritar jatorriko ikasleak honela banatuta zeuden: 

  EAE Publikoa Pribatua 

Araubide orokorreko irakaskuntzak 34.588 25.335 9.253 

Haur eta Lehen Hezkuntza 16.809 12.730 4.079 

Bigarren Hezkuntza eta Lanbide Heziketa 11.194 6.207 4.987 

        Hezkuntza Berezia 162 102 60 

        Helduen Hezkuntza 6.423 6.296 127 

Hezkuntzaren arloan, egotzitako gastua, gure kalkuluen arabera, 224.594.933 €-koa da.  

Osasuna 

Gastu horren zenbatekoa kalkulatzeko, adin-tarteen egituran oinarritu gara.  
Horretarako, Eusko Jaurlaritzako Osasun Sailak argitaratutako kalkulua erabili dugu: 
EAEn adin-tarteen arabera osasun-arloan egindako gastuaren kalkulu hurbildua.  

Badakigunez EAEn nolakoa den adin-tarteen arabera biztanleria guztiaren egitura eta 
atzerritar jatorriko herritarren kolektiboarena, osasun-arloko gastu bat egotzi ahal izan 
zaio. 2018an osasunerako aurrekontua 3.605.212.745 €-koa izan zela kontuan hartuz, 
eta egindako osasun-gastua adin-tarteen arabera zatituta, EAEko administrazioak 
atzerriko nazionalitatea duten herritarrekin egindako gastua 157.580.191 €-koa izan 
zen. 

Gizarte-prestazioak 

Azkenik, kuantitatiboki aztertu da atzerritar jatorriko zenbat herritarrek jasotzen duten 
EAEn Diru-sarrerak Bermatzeko Errenta (DBE), zenbat diren Etxebizitzagatiko Prestazio 
Osagarriak (EPO) jasotzen dutenak, eta zenbatek eskuratzen dituzten gizarte-zerbitzuak. 
Kopuru horiek bitan banatu dira, Espainiatik kanpo jaioak eta Estatuan jaioak, segmentu 
bakoitzeko aldeak ikusteko. Bada, LANBIDEren datuen arabera, DBEa jasotzen duten 
guztien % 39 dira atzerritar jatorrikoak. Zehazki, 2018an, DBEa jasotzeko 54.580 
espediente zeuden zabalik, eta horietatik 21.646 ziren atzerritar jatorrikoak. 

2018ko gastuaren kalkulua egiteko, DBE gisa hilero emandako prestazioen kopurua 
kalkulatu dugu lehenbizi. Gero, prestazio horiei batez besteko zenbateko bat egotzi diegu 
(807,05 €). Horri EPOa gehitzen badiogu (250 € da), EAEn 2018an 268.410.313 €-ko 
gastua izan zen. Horri eskuratutako gizarte-zerbitzuak gehitu behar zaizkio; eta atzerritar 
jatorriko herritarrei egoztekoa 31.992.965 € denez, guztizko gastua 300.403.278 €-koa 
da. 

Familien kontsumoa 

Atal honetan, EAEko familiek kontsumoan urte guztian egindako gastu hurbildua 
kalkulatu da (milaka eurotan), bi inkestatan oinarrituta: batetik, EUSTATek egindako 
Familia-gastuaren inkesta, eta bestetik, Pobreziaren eta desberdintasun sozialen inkesta 
(2018koa).  

Kalkuluen arabera, atzerritar jatorrikoen etxeetan, batez beste, hileko gastua 1.565 €-
koa da. Datu hori atzerritar jatorriko familien edo etxeen kopuruarekin lotu beharko 

genuke, eta EUSTATen datuen arabera, 81.219 dira halako bizikidetza-unitateak 
(atzerriko nazionalitatea edo nazionalitate bikoitza dutenak). Beraz, horiek egiten duten 
gastua 1.525.292.820 € da. 

4. ONDORIOAK 

Atzerritar jatorriko pertsonen ekarpen ekonomikoa EAEn BPGd-ren 
bidez 

 

1. EAEn 2018an zeuden atzerritar jatorriko herritarrek familia-kontsumoaren bidez 
euskal ekonomiari emandakoa administrazio publikotik jasotakoa baino 810 milioi 
euro gehiago izan zen. 

2. Beraz, alderdi ekonomikotik, immigrazioak ekonomiari ematen diona jasotzen 
duena baino gehiago da. 

3. Horrek esan nahi du atzerritarrek ekonomian eragindako dinamismoa, 2018an, 
EAEko BPGd-ren % 2,06 izan zela.  

4. Kalkulu guztiak ikuspegi kontserbadore batetik egin dira. Azterlan honetarako, ez 
da kontuan hartu ezkutuko ekonomia. 

5. Txosten honek berriro ere agerian jartzen du atzerritarren immigrazioak inpaktu 
positiboa dutela EAEn ekonomiaren ikuspegitik.  

